
				ఈ పుట అచ్చుదిద్దబడ్డది



		
పండితజనగేయ భల్లాణరాయ! నీసరివారు లేరు ముజ్జగములందు

నడుగునయ్యల కెల్ల లేదనక యీయఁ | జాలినావెద్దియైన నీచరితమునకు

సంతసంబయ్యె నీపుణ్య మింత యంత | యనుచు వర్ణింపఁదరమె యయ్యజునకైన.



	 





	క.	
కొట్టితివి రిపులఁ బోరులఁ | బట్టితివి మహేశ్వరాంఘ్రిపంకేరుహముల్

పుట్టితివి వంశమణివై | కట్టితి వర్ధులకు నొసఁగు ఘనమగుబిరుదున్.



	 





	క.	
వచ్చితి నినుఁ గనుఁగొనుటకు | మెచ్చితి నీసుగుణములకు మేల్భళి! యిటు నీ

విచ్చినయర్చనలకుఁ గడు | హెచ్చుగఁ బరితోషమయ్యె నిచ్చో మదికిన్.



	 





	గీ.	
పార్థివోత్తమ! నిశ్చలభక్తితోడ | నిందురేఖావతంసు గిరీశు నీశుఁ

గోరి సతతంబుఁ బూజించుధీరమతుల | కనఁగ నిహపరసౌఖ్యంబు లందఁగలుఁగు.



	 





	సీ.	
ఫణిహారునకుఁ బ్రదక్షిణము గావించుట దేవాదిదేవునిఁ దెలిసికొనుట

చంద్రశేఖరుపదాబ్జంబు లర్చించుట తెవిలి శంభునిచరిత్రములు వినుట

పురదైత్యహరుని నేర్పునఁ బ్రస్తుతించుట భర్గునిదివ్యరూపంబుఁ గనుట

ధరఁ జాగి పార్వతీధవునకు మ్రొక్కుట నెఱి నీశుఁ దనయందు నిల్పికొనుట



	 





	గీ.	
వలయుఁజువ్వె నృపాల! పావనత మీఱ | నిరవుగా నీశ్వరుని నాశ్రయించువారి

కంఘ్రిధీహస్తకర్ణజిహ్వాగ్రనేత్ర |శీర్షహృదయంబు లలరు విశేషముగను.



	 





	సీ.	
వినవయ్య! శితికంఠుఁడనెడు నిక్షేపంబు గురుకృపాంజనముచేఁ గోరి కాంచి

హృదయపీఠికయందుఁ బదిలంబుఁ గావించి యదె జగత్కారణం బని తపించి

గరిమ మీఱఁగఁ దదేకధ్యానమున నుండి కడఁగి షడ్వర్ణతస్కరులఁ దరిమి

చారుశంభుకథాసుధారసం బనుచు నవిరళభక్తి వైభవముఁ జెంది



	 





	గీ.	
వామదేవార్చనంబె జీవనము గాఁగ | నొనరముక్తివధూటికి నుంకు వొసఁగి

యలర నిహపరసౌఖ్యంబు లందవలయు | మహితసుజ్ఞానమతియైనమానవుండు.



	 





	మ.	
పురవిధ్వంననదారవిందయుగళీపూజావిధానోల్లన

ద్వరమార్తాండమహోగ్రచారుకిరణవ్రాతంబుచేఁ గాక యో

నరనాథోత్తమ! యెంచి చూడ భువి నన్యాయక్రియాయుక్తి దు

స్తరవిస్తారనితాంతఘోరకలుషధ్వాంతౌఘము ల్వాయునే.



	 





	గీ.	
విను మిలాధీశ! కడునవివేకులయిన | నరు లెఱుంగరుగాక శంకరునివంటి

భక్తలోకాభిరక్షణప్రౌఢి నలరు | దైవ మెందైనఁ గలఁడె చిత్తమున నరయ.



	 





	క.	
చదువులు పెక్కులు నేర్చియు | మది దుర్జనుఁ డెట్టు లభవుమహిమ యెఱుంగు

